
Situaziun generala: In flaivel di-
sturbi traversa la Svizra.
Oz: En il Grischun dal nord e
central èsi savens ferm surtratg, la
saira u la notg plovi probabla-
main. La temperatura maximala
è 15 grads ed il cunfin da nul-
la grads sa chatta sin 2600
meters. Engiadina: Pil
pli sulegliv.
Prognosa: En il nord èsi
il mardi pulit sulegliv.
La mesemna èsi ferm surtratg prì
or en l’ost ed i naiva enfin sin
2300 meters. La gievgia plievgia
e naiv enfin 2300 meters, il ven-
derdi detg sulegliv. En il sid èsi
per part anc sulegliv, la mesemna
e gievgia ferm surtratg ed in zic
plievgia, il venderdi puspè bel.

In pau dal tut

Daniela Meuli
schefa da disciplina

(lq) La victura dals gieus olimpics
2006 a Turin Daniela Meuli da-
venta schefa da la disciplina
snowboard a l’Universiada da
l’enviern proxim a Harbin en
China. Ils gieus da sport dals stu-
dents han lieu dals 18 enfin ils 28
da favrer.

La polizia tschertga
perditgas

(lq) En connex cun l’accident da
traffic che ha chaschunà en l’En-
giadina Auta il venderdi saira
trais unfrendas mortalas tscher-
tga la polizia chantunala perdi-
tgas. Indicaziuns èn da far tar il
post da la polizia a Silvaplana, tel.
081 838 70 30.

(lq) L’accident tranter in bus ed
in camiun che ha chaschunà
trais unfrendas il venderdi pas-
sà ha consternà l’Engiadina.
Sco la polizia chantunala ha in-
furmà èn las trais unfrendas tu-
rists svizzers. Dus umens en la ve-
gliadetgna da 72 e 66 onns deri-
van dal chantun Turitg, ina dun-
na da 52 onns da Basilea-Cham-
pagna. Dus dad els èn vegnids

sdarmanads ord il bus tar la col-
lisiun. Set persunas che sesevan
en la part davos dal bus èn sa bles-
sadas lev enfin mez grev. Enfin ier
era anc ina persuna en l’ospital,
dentant ord privel da vita. Il ma-
nader da l’interpresa Engadin
Buss Dieter Heller ha refusà la re-
proscha che bus accuplads na sa-
jan betg adattads per las vias en la
muntogna.

Las unfrendas èn turists

L’accident a Silvaplana ha chaschunà trais unfrendas. KEYSTONE

(lq) Las diesch vischnancas
da Schons han gì da decider il
venderdi saira davart ina cen-
tralisaziun da la scola per
l’entira vallada. Andeer ha
dentant renvià quest project
cun 60 na encunter 52 gea.

Cunquai n’èsi betg pussaivel da
fundar ina corporaziun per l’en-
tira vallada. La finamira era sta-
da da schliar las structuras da
scola d’enfin quà e da realisar in
consorzi da scola per tut las
vischnancas da Schons.

Andeer di na a la
Corporaziun da scola Schons

L’enviern ha gia ferì vadè
KEYSTONE

Veglias e novas pulaccas da
l’industria da bellezza

In lexicon davart las errurs da «beauty» propaghescha novas cugliunarias
DA CLAUDIA CADRUVI / ANR

■ I na dovra betg chareschia
cremas per esser bel, empermet-
ta il «Lexikon der Beauty-Irrtü-
mer». Persuenter dat el da crair
anc pli grondas pulaccas.
«Strusch insanua vegn manipulà e
desinfurmà uschè ferm sco tar la
bellezza, strusch insanua chatt’ins
tantas mesas vardads, ed i vegn
duvrà a moda uschè privlusa disas
veglias.» Per mintga dunna, ch’è gia
vegnida en empruvament da cum-
prar ina crema per trenta francs, tu-
nan tals pleds sco brunsinas da
spendrament. Quests pleds èn
scrits sin la cuverta dal lexicon da
beauty da docter Dieter Haarhaus.
Ed i vegn anc meglier: En il cu-
desch mussia il medi innovativ tge-
ninas che sajan las pli derasadas er-
rurs da beauty – forsa schizunt anc
nuschaivlas. I existia alternativas
tar levzagls e cremas da faudas.
«Wahre Schönheit kommt von in-
nen!» finescha il text sin la cuverta.
Clera chaussa: Quest cudesch èsi
da cumprar. El custa 15 francs. Pi-
pas, sch’ins po suenter spargnar ina
massa cremas e lotions che custan
il dubel u traidubel.

Cosmetica saja dal diavel
Ma a chasa vegnan ils emprims du-
bis. Sin l’emprima pagina vegn pre-

schentà l’autur. El saja tenor la pli
gronda gasetta tudestga – da tgeni-
na gasetta ch’i sa tracta, na stat betg
scrit – in dals pli innovativs medis
da pel da Hamburg. En sia pratica
d’estetica medicinala lavuria el cun
terapias da laser e fetschia derma-
tologia operativa ambulanta. Quai
tuna dad esser ina sparta lucrativa.

Ma las emprimas quatter pagi-
nas dal cudesch persvadan. Haar-
haus sincerescha d’esser in um
onest che vul mo ch’il lectur po
spargnar ina massa daners per ex-
pensas vanas e privlusas.

Ils meds da massa hajan furmà
ils ultims onns in maletg ideal da
l’uman.Tgi che na veglia betg cor-
respunder a las normas da bellez-
za dovria ina enorma segirezza in-
terna. Cunzunt las dunnas sentian
il squitsch. L’industria da cosmeti-
ca s’enritgeschia senza remischun
sin donn e cust da las dunnas. I sa-
ja ina errur fundamentala da pen-
sar che products cosmetics gidian
tar problems da pel u possian
transfurmar il corp. «En realitad
vegn il destin da nossas cellas de-
terminà per 90 pertschient entras
noss gens.» Quai è bain in con-
fiert, pensan ins sco lectura.

Il laser saja il spendrament
In dals emprims chapitels tracta las
cremas per la fatscha. Là descriva

Haarhaus che cremas possian schi-
zunt esser nuschaivlas. En il chapi-
tel davart avainiclas (Besenreisser)
prenda il docter la pusada ord il tru-
clet: L’emprim las guglias ed il laser.
Haarhaus explitgescha lung e lad
che far bogn en aua da sal na gidia
nagut encunter avainiclas blauas e
cotschnas. Era chaltscheuls da
cumpressiun na valian nagut. Sulet
il tractament cun laser gidia cunter
avainiclas cotschnas. Las pitschnas
avainiclas blauas stoppian ins serrar
e tractar cun guglias, tut quai stop-
pia vegnir fatg d’experts.

Il chapitel davart cellulite ha il
medem muster. L’emprim descri-
va il docter fin e manidel la pel
d’oranscha che po gia en giuvens
onns devastar la bellezza d’ina
dunna. Lura avertescha el da la
metoda fallada da tschitschar giu
il grass u da chareschia cremas. I
dettia deplorablamain ina massa
consuments da buna fai che crajan
als scharlatans e cugliuns da l’in-
dustria da bellezza.

Vacuum cunter pel d’oranscha
«Ma en il fratemp èsi Dieus saja lu-
dà tuttina anc daventà pussaivel da
dumagnar davent ils pitschens de-
pots da grass cellulitals che gia-
schan direct sut la pel.» Cun ina
cumbinaziun da dieta, sport ed ina
massascha cun in apparatura spe-
ziala. Quella tschitscha e smatga e
fa uschia svanir la pel d’oranscha.
La massascha cun l’apparat da va-
cuum è cumplitgada e sto vegnir
fatga da glieud scolada, uschiglio
na gidi lidi nagut.

En quest stil cuntinua il derma-
tolog. En mintga chapitel dat el in
lavachau a l’industria cosmetica,
per suenter trair nanavant scalpell,
lasers, squittas da botox u indrizs
da vacuum ch’empremettan il
spendrament. Davart ils custs da
questas tecnologias na perda Haar-
haus gnanca pled. E che talas appa-
raturas pon donnegiar il corp u la
pel a moda irreversibla – en ina tut
autra dimensiun che la cosmetica –
da quai para Haarhaus anc mai
d’avair dudì insatge.

Pralinas fan era bel
Il cudesch «Lexikon der Beauty-
Irrtümer» è cumparì quest onn
tar la chasa editura rororo. Ils
quindesch francs ch’el custa èsi
pli prudent d’investar en ina
stgatla pralinas. Pertge tschigu-
latta fa ventiraivel. E ventira fa
bella.Strusch insanua vegn manipulà uschè ferm sco tar la bellezza.

